
   ເລກທີ        /ຄຄຊ
                                                                                ນະຄອນຫຼວງ​ວຽງ​ຈັນ, ວັນ​ທີ

ລະບຽບ​
ວ່າ​ດ້ວຍການສະໜອງຂໍ້ມູນເພີ່ມເຕີມ ກ່ຽວກັບ
ແຫຼ່ງທຶນຈົດທະບຽນ, ໂຄງສ້າງຜູ່ຖືຮຸ້ນ ແລະ ຜູ່ທີ່ໄດ້ຮັບຜົນປະໂຫຍດທີ່ແທ້ຈິງ ຂອງບໍລິສັດຫຼັກຊັບ
· ອີງ​ຕາມ​ກົດໝາຍ​ວ່າ​ດ້ວຍ​ ຫຼັກ​ຊັບ, ສະບັບ​ເລກທີ 21/ສພຊ, ລົງ​ວັນ​ທີ 10 ທັນວາ 2012;
· ອີງ​ຕາມ​ກົດໝາຍ​ວ່າ​ດ້ວຍ ການ​ຕ້ານ ​ສະກັດ​ກັ້ນການ​ຟອກ​ເງິນ ​ແລະ ການ​ສະໜອງ​ທຶນ​ໃຫ້​ແກ່​ການ​ກໍ່​ການ​ຮ້າຍ, ສະບັບ​ເລກທີ 50/ສພຊ, ລົງ​ວັນ​ທີ 21 ກໍລະກົດ 2014;
· ອີງ​ຕາມ​ດໍາລັດ​ວ່າ​ດ້ວຍ ການຈັດ​ຕັ້ງ ​ແລະ ການ​ເຄື່ອນ​ໄຫວ​ຂອງ ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ, ສະ ບັບ​ເລກທີ 188/ນຍ, ລົງ​ວັນ​ທີ 24 ກໍລະກົດ 2013;
· ອີງ​ຕາມ​ລະບຽບ​ວ່າ​ດ້ວຍ ການ​ສ້າງ​ຕັ້ງ ​ແລະ ການ​ເຄື່ອນ​ໄຫວ​ຂອງ ບໍລິສັດ​ຫຼັກ​ຊັບ, ສະບັບ​ເລກທີ 002/ຄຄຊ, ລົງ​ວັນ​ທີ 24 ກໍລະກົດ 2013.
ປະທານ ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ ອອກລະບຽບ:
ໝວດທີ 1
ບົດບັນຍັດທົ່ວໄປ
ມາດຕາ 1
ຈຸດປະສົງ


ລະບຽບສະບັບນີ້ກໍານົດ ເພີ່ມເຕີມກ່ຽວກັບ ການລາຍງານ, ແຫຼ່ງທຶນຈົດທະບຽນ, ໂຄງສ້າງຜູ່ຖືຮຸ້ນ ແລະ ຜູ່ທີ່ໄດ້ຮັບຜົນປະໂຫຍດແທ້ຈິງ ທີ່ກ່ຽວຂ້ອງກັບ ບຸກຄົນ, ນິຕິບຸກຄົນ ທັງພາຍໃນ ແລະ ຕ່າງປະເທດ ຂອງບໍລິສັດຫຼັກຊັບ ທີ່ສ້າງຕັ້ງ ແລະ ເຄື່ອນໄຫວທຸລະກິດຫຼັກຊັບ ຢູ່ ສປປ ລາວ, ເພື່ອຊອກຮູ້ກ່ຽວກັບຂໍ້ມູນດັ່ງກ່າວ ເພື່ອແນໃສ່ເຮັດໃຫ້ຂໍ້ມູນຂອງການລາຍງານ ມີຄວາມຖືກຕ້ອງ, ໂປ່ງໃສ ແລະ ສາມາດກວດສອບໄດ້.
ມາດຕາ  2 ອະທິບາຍຄໍາສັບ
ຄໍາສັບທີ່ນໍາໃຊ້ ໃນລະບຽບສະບັບນີ້ ມີຄວາມໝາຍ ດັ່ງນີ້:
1. ຜູ່ຖືຮຸ້ນທີ່ມີອໍານາດຄວບຄຸມ ໝາຍເຖິງ ຜູ່ຖືຮຸ້ນທີ່ມີສິດອອກສຽງ ບໍ່ວ່າທາງກົງ ຫຼື ທາງອ້ອມ ຫຼາຍກວ່າ ຫ້າສ່ວນຮ້ອຍ ຂອງຈໍານວນຮຸ້ນທີ່ມີສິດອອກສຽງທັງໝົດຂອງບໍລິສັດ;
2. ຜູ່ໄດ້ຮັບຜົນປະໂຫຍດທີ່ແທ້ຈິງ ໝາຍເຖິງ ບຸກຄົນທີ່ເປັນເຈົ້າຂອງຜົນປະໂຫຍດສຸດທ້າຍທີ່ແທ້ຈິງ ຈາກການເຄື່ອນໄຫວທຸລະກິດ, ກິດຈະການ ຫຼື ທຸລະກິດ ໃດໜຶ່ງ ລວມທັງຜູ່ມີອໍານາດໃນການຄວບຄຸມນິຕິບຸກຄົນ.
ມາດຕາ  3
ຂອບເຂດການນໍາໃຊ້


ລະບຽບສະບັບນີ້ນໍາໃຊ້ສໍາລັບ ບໍລິສັດຫຼັກຊັບ ລວມທັງ ຜູ່ຖືຮຸ້ນ, ຜູ່ຖືຮຸ້ນທີ່ມີອໍານາດຄວບຄຸມ, ຜູ່ໄດ້ຮັບຜົນປະໂຫຍດທີ່ແທ້ຈິງ, ສະພາບໍລິຫານ ແລະ ຄະນະຜູ່ອໍານວຍການ ຂອງບໍລິສັດຫຼັກຊັບ ທີ່ສ້າງຕັ້ງຢູ່ທັງພາຍໃນ ແລະ ຕ່າງປະເທດ ທີ່ເຄື່ອນໄຫວທຸລະກິດຫຼັກຊັບຢູ່ ສປປ ລາວ.
ໝວດທີ 2
ເອກະສານເພີ່ມເຕີມ ແລະ ການລາຍງານ
ມາດຕາ 4
ເອກະສານເພີ່ມເຕີມ


ການປະກອບເອກະສານຂໍສ້າງຕັ້ງ ບໍລິສັດຫຼັກຊັບ ຕ້ອງປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ ມາດຕາ 52 ແລະ ລະບຽບວ່າດ້ວຍການສ້າງຕັ້ງ ແລະ ການເຄື່ອນໄຫວຂອງ ບໍລິສັດຫຼັກຊັບ. ນອກຈາກນັ້ນ ບຸກຄົນ, ນິຕິບຸກຄົນ ທີ່ມີຈຸດປະສົງຂໍສ້າງຕັ້ງບໍລິສັດຫຼັກຊັບ ຍັງຕ້ອງ​ປະກອບເອກະສານ​ເພີ່ມ​ເຕີມຕໍ່ ສໍານັກ​ງານ​ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ​ ດັ່ງ​ນີ້:
1. ​​ເອກະສານກ່ຽວຂ້ອງ​ກັບ​ແຫຼ່ງທີ່​ມາ​ຂອງ​ທຶນ​ຈົດ​ທະບຽນ​ ເປັນຕົ້ນ ໃບຢັ້ງຢືນການອະນຸຍາດນໍາເງິນອອກນອກປະເທດ ຈາກອົງການຄຸ້ມຄອງທີ່ກ່ຽວຂ້ອງຂອງປະເທດດັ່ງກ່າວ ສໍາລັບຜູ່ຖືຮຸ້ນທີ່ມາຈາກຕ່າງປະເທດ ແລະ ໃບຢັ້ງຢືນການໂອນເງິນເຂົ້າບັນຊີ ທີ່ເປີດໄວ້ຮອງຮັບເງິນທຶນຈົດທະ ບຽນ ຢູ່ ທະນາຄານ ແຫ່ງ ສປປ ລາວ;
2. ເອກະສານກ່ຽວຂ້ອງກັບຜູ່ຖືຮຸ້ນ ເປັນຕົ້ນ ອັດຕາສ່ວນການຖືຄອງຮຸ້ນ, ໃບມອບສິດໃຫ້ເປັນຜູ່ຖືີຮຸ້ນແທນ, ສັນຍາກ່ຽວກັບການມອບສິດ ແລະ ໜ້າທີ່ ໃຫ້ເປັນຜູ່ຖືຮຸ້ນແທນ;
3. ເອກະສານກ່ຽວຂ້ອງກັບ ​ຜູ່​ທີ່​ຈະ​ໄດ້​ຮັບ​ຜົນ​ປະ​ໂຫຍ​ດ​​ແທ້​ຈິງ ເປັນຕົ້ນ ສັນຍາລະຫວ່າງຜູ່ຖືຮຸ້ນ ແລະ ຜູ່​​ໄດ້​ຮັບ​ຜົນ​ປະ​ໂຫຍ​ດ​​ແທ້​ຈິງ;
4. ເອກະສານກ່ຽວຂ້ອງກັບ ຜູ່ຖືຮຸ້ນທີ່ມີອໍານາດຄວບຄຸມ, ຜູ່ໄດ້ຮັບຜົນປະໂຫຍດທີ່ແທ້ຈິງ, ສະພາບໍລິຫານ ແລະ ຄະນະຜູ່ອໍານວຍການ ຂອງບໍລິສັດຫຼັກຊັບ ເປັນຕົ້ນ ໃບແຈ້ງໂທດ, ໃບປະຕິຍານຕົນ ພ້ອມທັງລາຍລະອຽດກ່ຽວກັບ ການຖືກ ຫຼື ເຄີຍຖືກປະຕິບັດມາດຕະການທາງບໍລິຫານ ໂດຍອົງການຄຸ້ມຄອງວຽກງານຫຼັກຊັບ ທັງພາຍໃນ ແລະ ຕ່າງປະເທດ; 
5. ເອກະສານອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.


ສໍາລັບ ບໍລິສັດຫຼັກຊັບທີ່ໄດ້ຮັບການສ້າງຕັ້ງຂຶ້ນກ່ອນລະບຽບສະບັບນີ້ ຕ້ອງປະກອບເອກະສານເພີ່ມເຕີມໃຫ້ຖືກຕ້ອງ ແລະ ຄົບຖ້ວນ ຕາມທີ່ໄດ້ກໍານົດໄວ້ໃນ ວັກໜຶ່ງ ຂອງມາດຕານີ້ ແລະ ໃຫ້ສໍາເລັດພາຍໃນກໍານົດເວລາ ເກົ້າສິບວັນ ນັບແຕ່ວັນລະບຽບສະບັບນີ້ມີຜົນສັກສິດເປັນຕົ້ນໄປ.
ມາດຕາ 5
ການລາຍງານ


ທຸກການປ່ຽນ​​ແປງ​​ເນື້ອ​ໃນ​ຕາມ​ທີ່​ໄດ້​ກໍານົດ​ໄວ້​ໃນ ວັກໜຶ່ງ ມາດຕາ​ 4 ຂອງລະບຽບ​ສະບັບ​ນີ້ ບໍລິສັດຫຼັກຊັບ ຕ້ອງ​ລາຍ​ງານ​ຕໍ່ ສໍານັກງານ​ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ ຊາບ​ຢ່າງ​ເປັນ​ລາຍ​ລັກ​ອັກສອນ ພາຍໃນກໍານົດເວລາ ສິບຫ້າວັນ ລັດຖະການ ນັບແຕ່ວັນທີ່ມີການປ່ຽນແປງເປັນຕົ້ນໄປ.
ມາດຕາ 6
ການຕິດຕາມກວດກາ ແລະ ກວດສອບ ຄວາມຖືກຕ້ອງຂອງເນື້ອໃນເອກະສານເພີ່ມເຕີມ
ສໍານັກງານຄະນະກໍາມະການຄຸ້ມຄອງຫຼັກຊັບ ຕ້ອງຕິດຕາມກວດກາ ແລະ ກວດສອບຄວາມຖືກ ຕ້ອງຂອງຂໍ້ມູນກ່ຽວກັບ ແຫຼ່ງທີ່ມາຂອງທຶນຈົດທະບຽນ, ຜູ່ຖືຮຸ້ນ, ຜູ່ຖືຮຸ້ນທີ່ມີອໍານາດຄວບຄຸມ, ຜູ່ໄດ້ຮັບຜົນປະໂຫຍດທີ່ແທ້ຈິງ, ສະພາບໍລິຫານ ແລະ ຄະນະອໍານວຍການ ຂອງບໍລິສັດຫຼັກຊັບ.
ພາຍຫຼັງສິ້ນສຸດການຕິດຕາມກວດກາ ແລະ ກວດສອບ ເນື້ອໃນເອກະສານເພີ່ມເຕີມ ຫາກເຫັນວ່າ ຜູ່ຖືຮຸ້ນ, ຜູ່ໄດ້ຮັບຜົນປະໂຫຍດທີ່ແທ້ຈິງ, ສະພາບໍລິຫານ ຫຼື ຄະນະຜູ່ອໍານວຍການ ບໍ່ເໝາະສົມ ຈະບໍ່ໄດ້ຮັບການພິຈາລະນາ ຫຼື ບໍ່ອະນຸຍາດ ໃຫ້ເປັນ ຜູ່ຖືຮຸ້ນ, ສະພາບໍລິຫານ ຫຼື ຄະນະອໍານວຍການຂອງ ບໍລິສັດຫຼັກຊັບ. ສໍາລັບ ບໍລິສັດຫຼັກຊັບທີ່ສ້າງຕັ້ງກ່ອນລະບຽບສະບັບນີ້ມີຜົນສັກສິດ ຕ້ອງປ່ຽນແປງ ຜູ່ຖືຮຸ້ນ,ສະພາບໍລິຫານ ຫຼື ຄະນະຜູ່ອໍານວຍການ ຂອງບໍລິສັດຫຼັກຊັບດັ່ງກ່າວ ໃຫ້ສອດຄ່ອງກັບການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.


ໝວດທີ 3
ນະໂຍບາຍຕໍ່ຜູ່ມີຜົນງານ ແລະ ມາດຕະການຕໍ່ຜູ່ລະເມີດ
ມາດຕາ 7
ນະໂຍບາຍຕໍ່ຜູ່ມີຜົນງານ

ບໍລິສັດຫຼັກຊັບ ທີ່ມີຜົນງານດີເດັ່ນໃນການຈັດຕັ້ງປະຕິບັດລະບຽບສະບັບນີ້ ຈະໄດ້ຮັບການຍ້ອງຍໍ ແລະ ນະໂຍບາຍອື່ນຕາມຄວາມເໝາະສົມ.
ມາດຕາ 8
ມາດຕະການຕໍ່ຜູ່ລະເມີດ


ບຸກຄົນ, ນິຕິບຸກຄົນ ທີ່ມີຈຸດປະສົງສ້າງຕັ້ງບໍລິສັດຫຼັກຊັບ ແລະ ບໍລິສັດຫຼັກຊັບ ທີ່ໄດ້ຮັບການສ້າງຕັ້ງຂຶ້ນກ່ອນລະບຽບສະບັບນີ້ ແລະ ພາກສ່ວນກ່ຽວຂ້ອງ ຖ້າຫາກລະເມີດລະບຽບສະບັບນີ້ ຈະຖືກປະຕິບັດມາດຕະການ ຕາມແຕ່ລະກໍລະນີ ດັ່ງນີ້:
1. ບຸກຄົນ, ນິຕິບຸກຄົນ ທີ່ມີຈຸດປະສົງສ້າງຕັ້ງບໍລິສັດຫຼັກຊັບ ປະກອບເອກະສານ ບໍ່ຖືກຕ້ອງ ແລະ ຄົບຖ້ວນ ຕາມທີ່ໄດ້ກໍານົດໄວ້ໃນ ວັກໜຶ່ງ ມາດຕາ 4 ຂອງລະບຽບສະບັບນີ້ ຈະບໍ່ໄດ້ຮັບການພິຈາລະນາການຂໍສ້າງຕັ້ງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
2. ຜູ່ຖືຮຸ້ນ, ຜູ່ຖືຮຸ້ນທີ່ມີອໍານາດຄວບຄຸມ, ຜູ່ໄດ້ຮັບຜົນປະໂຫຍດທີ່ແທ້ຈິງ, ສະພາບໍລິຫານ ຫຼື ຄະນະຜູ່ອໍານວຍການ ທີ່ສະໜອງເອກະສານເພີ່ມເຕີມບໍ່ຖືກຕ້ອງ ແລະ ຄົບຖ້ວນ ຕາມທີ່ໄດ້ກໍານົດໄວ້ໃນ ວັກໜຶ່ງ ມາດຕາ 4 ຂອງລະບຽບສະບັບນີ້ ຈະຖືກກ່າວເຕືອນ, ປັບໃໝແຕ່ ສິບລ້ານກີບ ຫາ ຊາວລ້ານກີບ. ກໍລະນີເປັນການລະເມີດຮ້າຍແຮງຕໍ່ກົດໝາຍອື່ນທີ່ກ່ຽວຂ້ອງ ຈະຖືກດໍາເນີນຄະດີຕາມກົດ    ໝາຍ;
3. ບໍລິສັດຫຼັກຊັບ ທີ່ໄດ້ຮັບການສ້າງຕັ້ງຂຶ້ນກ່ອນລະບຽບສະບັບນີ້ມີຜົນສັກສິດ ບໍ່ສະໜອງເອກະສານເພີ່ມເຕີມຕາມທີ່ໄດ້ກໍານົດໄວ້ໃນ ວັກໜຶ່ງ ມາດຕາ 4 ແລະ ບໍ່ປະຕິບັດ ຕາມ ວັກສອງຂອງ ມາດຕາ 6 ຂອງລະບຽບສະບັບນີ້ ຈະຖືກໂຈະການເຄື່ອນໄຫວທຸລະກິດບາງສ່ວນ ຫຼື ທັງໝົດ ພ້ອມທັງຈະຖືກ ປັບໃໝ ສາມສ່ວນຮ້ອຍ ຂອງທຶນຈົດທະບຽນ, ກໍລະນີເປັນການລະເມີດຮ້າຍແຮງຕໍ່ກົດໝາຍອື່ນທີ່ກ່ຽວຂ້ອງ ຈະຖືກດໍາເນີນຄະດີຕາມກົດໝາຍ;
4. ບໍລິສັດຫຼັກຊັບ ທີ່ບໍ່ປະຕິບັດຕາມ ມາດຕາ 5 ຂອງລະບຽບສະບັບນີ້ ຈະຖືກປັບໃໝແຕ່ ສິບລ້ານກີບ ຫາ ຊາວລ້ານກີບ. ກໍລະນີເປັນການລະເມີດຮ້າຍແຮງຕໍ່ກົດໝາຍອື່ນທີ່ກ່ຽວຂ້ອງ ຈະຖືກດໍາເນີນຄະດີຕາມກົດໝາຍ.
ໝວດທີ 4
ບົດບັນຍັດສຸດທ້າຍ
ມາດຕາ 9
ການຈັດຕັ້ງປະຕິບັດ


ມອບ​ໃຫ້ ສໍານັກງານ​ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ, ບໍລິສັດ​ຫຼັກ​ຊັບ ​ແລະ ພາກ​ສ່ວນ​ອື່ນ​ທີ່​ກ່ຽວ ຂ້ອງ​ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດ ລະບຽບສະບັບ​ນີ້ ຕາມ​ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນ ຢ່າງ​ເຂັ້ມ​ງວດ.

ມາດຕາ 10
ຜົນສັກສິດ
ລະບຽບສະບັບ​ນີ້ມີ​ຜົນ​ສັກສິດ ນັບ​ແຕ່​ວັນປະທານຄະນະກໍາມະການຄຸ້ມຄອງຫຼັກຊັບ ​ລົງ​ລາຍ​ເຊັນ​ເປັນ​ຕົ້ນ​ໄປ. 
                                                    ປະທານ​ຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ

